
Совет

Казбек КОКОВ:

Стратегиялы айныу эмда 
миллет проектле жаны бла 
советни  Казбек Коковну 
башчылыгъы бла бардырыл-
гъан жыйылыуунда миллет 
проектле былтыр къалай 
толтурулгъанларына къарал-
гъанды, быйылны кёрюм-
дюлери да сюзюлгендиле. 
Билдириуле бла  КъМР-ни 
Правительствосуну пред-
седатели Мусукланы Алий, 
аны биринчи орунбасары 
Муаед Кунижев, орунбаса-
ры Марат Хубиев, КъМР-ни 
экономиканы айнытыу ми-
нистри Рахайланы Борис, 
цифралы айныуну министри 
Ислам Ашхотов сёлешген-
диле.

Жыйылыугъа КъМР-ни 
Парламентини председате-
ли Татьяна Егорова, КъМР-
де баш федерал инспектор 
Тимур Макоев, правитель-
ствону къаууму, министрле, 
муниципал къуралыуланы 
жер-жерли администрация-
ларыны башчылары, надзор 
эмда контроль этген орган-
ланы, жамауат биригиулени 
таматалары, вузланы рек-
торлары къатышхандыла.

Казбек Коков миллет про-
ектлени толтуруу регион 
властьланы баш ишлерин-
ден бири болгъанлай къал-
гъанын чертгенди, Советни 
борчу уа белгиленнген жу-
мушла къалай тындырыл-
гъанларын тинтиудю эмда 
контроль этиудю дегенди. 
«Бу ишде ууакъ зат болур 
амалы жокъду. Миллет про-
ектлени толтуруу жаны бла 
этген мадарларыбызны хар 
бирини да энчи мураты бар-
ды – халкъыбызны жашау 
къолайлыгъын игиленди-
риу»,- деп къошханды респу-
бликаны оноучусу.

Мусукланы Алий билдир-
геннге кёре, 2020 жылда 
миллет проектлени толтурур-
гъа деп  регионда 8 милли-
ард сомдан артыкъ бёлюнн-
генди. Экономика жаны бла 
къыйын жыл болгъанына 
да къарамай, регион анга 
бёлюннген  ахчаны хайырла-
ныу жаны бла алчы субъект-
лени санына киргенди. Аны 
95,8 проценти къоратыл-
гъанды. Саулай Россейде 
уа ол 93,2 процентди. «Фе-
дерал ахчаны  къалгъаны 

2021 жылгъа кёчюрюледи 
эмда аны бла социал объект-
лени къурулушлары ахырына 
жетдирилликдиле»,- дегенди 
Мусук улу.

Быйыл миллет проект-
ле бла байламлы ишлеге 
7,3 миллиард сом чакълы 
бир бёлюрге белгиленеди. 
Алай, премьер-министр 
айтханнга кёре,  ол ахчагъа 

федерал субсидияланы 
себеби бла республикалы 
бюджетден да къошула 
барлыкъды. «Быйыл хайыр-
ланылгъан  ахчаны ёлчеми 
былтыр бу кезиуюнден эсе 
2 кереден кёпге ёсгенди. Ол 
а Россейде эмда СКФО-да 
орталыкъ кёрюмдюледен 
асламды, - дегенди Алий 
Тахирович.

Ол дагъыда «Жашау журт-
ла эмда шахар болум» про-
ектге кёре тындырылгъан 
ишле бла да шагъырей эт-
генди. «Аладан бек магъана-
лысы  - 2017 жылны биринчи 
январына дери тозурагъ-
аннга саналгъан юйледе 
жашагъанланы кёчюрюу 
жаны бла программаны бол-
жалындан алгъа толтурууду. 
Быйыл 788 адамгъа жангы 
фатарла берирге белгиле-
неди. Алай бла бешжыллыкъ 
программа юч жылгъа тол-
туруллукъду. Анга керекли 
ахча толусунлай алыннган-
ды», - дегенди Правитель-
ствону председатели.

Муаед Кунижев а жашау 
журтладан быйыл 513 минг 
квадрат метрни ишлеп бе-
рирге белгиленнгенин бил-
диргенди. Биринчи квартал-
да 41,5 минг квадрат метри 
хайырланыргъа берилгенди. 
Ол а былтырны ол кезиуюн-
ден 11,3 процентге асламды. 
Ырахатлы шахар болумну 
проектине кёре уа 40 муни-

ципал къуралыуда  жамауат 
жерледен 32-син, арбазла-
дан да 89-сун тапландырыр-
гъа план барды.

«Таза суу» проектни юсюн-
ден айта, вице-премьер бу-
сагъатда суу бла жалчытхан 
эмда кир сууланы кетерген  
18 объектде тийишли ишле 
бардырыладыла, дагъыда 
бирини юсюнден келишим-
ле хазыр этиле турадыла. 
Андан сора да, муниципал 
къуралыулагъа суу бла жал-
чытхан жангы объектлени 
проектлерин жарашдыры-
угъа 47 миллион сом чакълы  
бёлюннгенди.

Казбек Коков ол жаны бла 
бютюн къыйматлы проект-
лени билимли, уста специ-
алистлени къатышдырыу 
бла жарашдырыргъа керек 
болгъанын эсгертгенди.

«Къоркъуусуз эмда тынгы-
лы жолла» миллет проектге 
кёре регион ызладан 100 
километрден артыгъын иш-
лерге белгиленеди, ол санда 
Нальчикде 13 километрни. 

37 километр чакълы бирде 
чыракълары бла чыпын-
ла салынырыкъдыла, жаяу 
жюрюгенле ётген жолчукъ-
ладан да 192-си жарашды-
рыллыкъды. 

Маданият жаны бла бар-
дырылгъан ишлени юсюн-
ден а Марат Хубиев билдир-
генди. Ол айтханнга кёре, 
бюгюнлюкде бу бёлюмде 

бир ненча уллу проект жа-
шауда бардырыла турады: 
Нальчикде маданият жаны 
бла айныуну арасын къу-
рау, Залукодесде мадани-
ят юйню ишлеу, Огъары 
Малкъарда, Дальнее элде, 
Герменчикде бла Дугулуб-
гейде культура къалалагъа 
тынгылы ремонт этиу, Наль-
чикде жаш къараучуну бла 
гинжилени театрлары. Ала-
дан сора да, проектге Тёбен 
Къуркъужинде искусствола-
ны сабий школуна, Залуко-
коажеде сабий музыкалы 
школгъа тынгылы ремонт 
этиу кийирилгенди.

Казбек Коков Россейни 
культура министри бла кёп 
болмай тюбешгенинде, мил-
лет проектге жангыртыргъа 
керек болуп тургъан ма-
даният объектледен энтта 
да бир ненчасын къошууну 
юсюнден келишгенлерин 
билдиргенди. «Бу ишни фе-
дерал министерство бла 
тамамлап башлагъыз», - деп 
буюргъанды ол КъМР-ни 

культура министри Мухадин 
Кумаховха.

- «Саулукъ сакълау» мил-
лет проектни чеклеринде 
кёчюрюлюучю 5  флюоро-
графны эмда 2 маммограф-
ны ара район больницалагъа 
алыргъа келишим этилген-
ди. Августда Республикалы 
клиника больницаны къан 
тамырлагъа багъыучу ара-

сына бла онкодиспансер-
ге  шёндюгю компьютер 
томографла алыргъа 
белгиленеди.  Онкоди-
спансерге уа июньда  
С-дуги рентген аппарат, 
эки эндовидеоскопиче-
ский комплексле да алы-
нырыкъдыла, - деп бил-
диргенди Марат Хубиев.

Республиканы халкъы-
ны саулугъун тинтиу жаны 
бла иш бардырылады. 
Жылны башындан бери 
диспансеризациядан 120 
мингнге жууукъ адам 
ётгенди. Ол а жамауа-
тыбызны 13,7 процентин 
тутады. Быйылны планы 
уа 25,3 процентди.

Билим бериу жаны бла 
2021-2022 жыллада эки 
орта мектепни сюерге 
белгиленеди: Кубада - 
500 окъуучугъа, Прохлад-

ныйде 785 жери болгъан. 
Билим бериу махкемелени 
техника онгларын игиленди-
риу да бардырылады. Школ-
гъа дери окъутхан организа-
циялада жерле жетиширча 
болур ючюн, сабий садлагъа 
яслиле къошула барлыкъ-
дыла. Ол санда 7 объектни 
къурулушлары ахырына жет-
дирилликдиле, Батехде бла 
Огъары Бахсанда уа экиси 
ишленирикди.

Жыйылыуну ахырында 
Казбек Коков Стратегиялы 
айныу эмда миллет проект-
ле жаны бла советни ишин 
къурауну юсюнден кесини 
оюмун билдиргенди. Под-
ряд организацияла тамам-
лагъан ишлеге  контрольну 
къатыландырыргъа эмда 
объектле хайырланылыр-
гъа болжалларындан кеч 
къалмай берилирлерине 
къайгъырыргъа буюргъан-
ды. Келишимле этиуде, мил-
лет проектлеге кёре къырал 
жумушланы тындыргъан 
подряд организацияланы 
ишлерин къурауда законо-
дательство берген онгланы 
барысын да хайырланыргъа 
керек болгъанларын айырып 
айтханды.

КъМР-ни Башчысыны 
бла Правительствосуну 

пресс-службасы. 

ЖЫЙЫЛЫУ

Миллет проектле былтыр къалай толтурулгъанларыны эсеплери 
чыгъарылгъандыла, быйылны кёрюмдюлери сюзюлгендиле

Энтта да кезиу келди

КъМР-ни Парламентини 
Урунуу, социал политика 
эмда саулукъ сакълау ко-
митетини башламчылыгъы 
бла «Инсанланы саулукълу 
жашауну бардырыугъа 
кёллендириу системаны 
къурау эмда осал къы-
лыкъланы къойдуруу» ре-
гион проектни жашауда 
бардырыу» деген темагъа 
«тёгерек стол» къурал-
гъанды. 

Аны ишине спикерни 
орунбасарлары Жанатай-
ланы Салим бла Мурат 
Карданов, КъМР-ни Баш-
чысыны Парламентде эм 
сюд органлада келечиси 
Мадина Дышекова, жуу-
аплы министерстволаны, 
саулукъ сакълау учреж-
денияланы келечилери 
къатышхандыла.

Урунуу, социал политика 
эм саулукъ сакълау коми-
тетни таматасы Хусейн 
Кажаров, кенгешни ача, 
къыралны инсанларын са-
улукълу жашауну жорукъ-
ларына юйретиу, осал къы-
лыкъланы къойдуруугъа 
кёллендириу артыкъда 
магъаналы иш болгъанын 
чертгенди. «Аны юсюнден 
Россейни президентини, 
республиканы оноучусуну  
законла чыгъарыучу ор-

ганлагъа Посланияларын-
да да айтылады, «Демо-
графия» миллет проектде 
да анга уллу эс бёлюннген-
ди. Ол а бу теманы магъа-
налылыгъына шагъатлыкъ 
этеди»,-дегенди ол эмда 
жыйылгъанланы ачыкъ 
ушакъ бардырыргъа, кем-
чиликлени ачыкълап, ала-
ны кетериуню жолларын 
белгилерге чакъыргъан-
ды.

КъМР-ни саулукъ сакъ-

лау министрини орунба-
сары Заурбек Батыров 
доклад этгенди. Ол РФ-ни 
Президентини «2024 жыл-
гъа дери Россейни айны-
тыуну миллет муратланы 
бла стратегиялы борчланы 
юсюнден» Указында къы-
ралда   урунуу жыл санда 
инсанланы арасында ау-
руудан, башха сылтаула-
дан ёлгенлени (100 минг 
адамгъа тергегенде) 350 
кезиуге дери азайтыргъа 

кереклиси белгиленнгенин 
эсгертгенди. Аны бла бир-
ге саулукълу жашау ёмюр-
ню 67 жылгъа дери кё-
бейтирге борчла салынн-
гандыла. Ол а, докладчы 
акъыл этгенича, адамла 
кеслери ючюн къайгъырып 
башласала, саулукълу жа-
шау бардырсала, тютюн, 
аракъы ичиу дегенча осал 
къылыкъланы къойсала 
толтуруллукъду. 

ПАРЛАМЕНТ

Саулукълу турмушну жорукъларына 
гитчеликден юйретирге

Ахыры 2-чи бетдеди.

Алгъышлау

Хурметли Хаути Хазритович!
Сиз юбилейигизге толу кюч-къарыу, 

таркъаймагъан иш кёллюлюгюгюз, чыгъ-
армачы жигерлигигиз бла тюбейсиз. 
Сиз узун жашау жолну ётгенигизни биз 
уллу ыразылыкъ бла белгилейбиз: элде 
ёсген жашдан башлап алимге, уллу 
предприятияны таматасына, муниципал 
къуралыуну башчысына, республикалы 
правительствону къуллукъчусуна, реги-
оннга магъаналы федерал учрежденияны 

оноучусуна дери кётюрюлгенсиз. 
Битеу дунияны адыгларын бирикдирген 

Халкъла аралы черкес ассоциациягъа кёп 
жылланы ичинде жетишимли эмда къый-
матлы башчылыкъ этип келгенигизни уа 
энчи белгилерге сюебиз. Сизни башчылыкъ 
этиу хунеригиз бек уллуду, сиз деменгили 
ишлеге адамланы талпындыра, бирикдире 
да билесиз.

Бу жарыкъ кюн сизни жюрегибизден 
къызыу алгъышлайбыз, кийик саулукълу, 
насыплы болуругъузну, туугъан Къабар-
ты-Малкъарыбызгъа хайырлы ишигизде 
жангы жетишимле болдуруругъузну сюй-
генибизни билдиребиз!

Къабарты-Малкъар 
Республиканы Жамауат 

палатасыны членлери.

Республикабызгъа эмда бизни бир Ата журтубузгъа 
тюзлюк бла арымай-талмай къуллукъ этиуню юлгюсю

КъМР-ни Башчысында 
Инвестицияла эм предпри-
нимательство жаны бла со-
ветни кезиулю жыйылыуун-
да туризмни айнытыуну, IT-
технологияланы сферасында 
инвестицияланы кёбейтиуню  
юслеринден баргъанды сёз.
Аны ача, республиканы оно-
учусу Казбек Коков кенгеш 
Россейде предприниматель-
лени кюнюнде бардырылгъа-
нын эсгертгенди эмда жый-
ылгъанланы байрамлары бла 
алгъышлагъанды. 

- Предпринимательство – 
къыйын ишди, ол адамны 
къарыуун, билимин, кючюн 
да алады. Салыннган мурат-
лагъа жетишир ючюн, хар 
кюн да къадалып ишлерге 
тюшеди. Жюрегимден биз-
несменлеге башламчылыкъ-
лары, толтургъан ишлери 
ючюн ыразылыгъымы айтыр-
гъа сюеме. Экономиканы ал-
гъа элтген, айнытхан да биз-
несди. Ишчи жерлени къурау, 
бек магъаналысы уа жамау-
атны излемлерин жалчытыу, 
сизни жууаплылыгъыздады,-
дегенди ол.

Казбек Валерьевич пред-
принимательле РФ-ни Пре-
зиденти салгъан миллет бор-
чланы тамамлаугъа уллу 
къошумчулукъ этгенлерин 
да айтханды. Ол властьны, 
жамауатны, бизнесни да 
муратлары бир болгъанын 
да айтханды  – адамны ырах-
матлы, къолайлы жашауун 
къурау.  

Биринчиден, туризмде  
инвестицияланы кёбейти-
уню сорууларына къарал-
гъанды. Курорт эм туризм 
министр Мурат Шогенцуков 
Къабарты-Малкъар  къы-
ралда турист-ресторация 
онгларына кёре энчи жерни 
алгъанын белгилегенди. 
«Бизни табийгъатыбыз, хауа 
болумубуз туризмни саулукъ 
сакълау, культура-билим 
бериу, экология, эл мюлк, 
гастрономия, спорт тюр-

люлерин айнытыргъа онг 
бередиле»,-дегенди ол.

Республиканы турист-ре-
креация комплекси 220 пред-
приятиядан къуралады. Ахыр 
беш жылда бизге келген 
къонакъланы саны 130 про-
центге ёсгенин да билдирген-
ди министр. 2014 жылда 261 
минг адам солугъан эселе, 
2019 жылда уа къонакъла 602 
мингнге жетгендиле. 

- Быйылны биринчи квар-
талында 240 минг адам кел-
генди. Ол а былтырны бу 
кезиуюнден 70 процентге 
кёпдю. Туристлени саны  тыш 
къыраллагъа барыргъа эркин 
этилмегени ючюн ёсмей-
ди.  Анга инфраструктура 
игиленнгени, къоркъуусуз-
лукъ жалчытылыннганы, 
республикагъа туристлени 
арасында сейир ёсгени да 
себеплик этгендиле,-дегенди 
докладчы.

Туризмде асламлы капи-
талгъа инвестицияланы кё-
бейтир ючюн  а министерство 
«Экономиканы айнытыу эм 
инновация экономика» къы-
рал программагъа кирирге 
муратлыды. Аны юсюнден 
заявкала Туризм жаны бла 
федерал агентствогъа берил-
гендиле. Бу ишни чеклерин-
де юч инвестиция проектни 
жашауда бардырыргъа бел-
гиленеди. Аладан эм уллусу 
«Жылы суу» бальнеология 
комплексди. Аны тамамла-
угъа 33 миллиард сом ке-
рекди, ол санда 7 миллиард 
инфраструктура объектлеге 
къоратыллыкъды (газ, ток, 
связь тартыргъа, жолла, ма-
шинаны салырча жерле иш-
летирге).

Экинчи проект «Огъары 
Чирик кёлле» турист-рекре-
ация комплексди. Аны че-
клеринде Черек районда тау-
лыжа трассала (6 километр), 
канат жолла (4 километр), 
къонакъ юйле, ресторанла, 
кафеле, бассейн, спа-салон 
эм адамла солурча, саулукъ-

ларын игилендирирча баш-
ха жерле ишлетилликдиле. 
Проектге 3,8 миллиард сом 
къоратыллыкъды, ол санда 
1,2 миллиард сом инженер 
инфраструктурагъа. 

Проектни инвестору «Огъ-
ары Чирик кёлле» чекленн-
ген жууаплылыгъы болгъан 
обществоду. Ол былтыр 
«Къабарты-Малкъарны ай-
нытыуну корпорациясы» эм 
«Шимал Кавказны айнытыу-
ну корпорациясы» акционер 
обществоланы болушлукъ-
лары бла «Огъары Чирик 
кёлле» турист комплексни 
къурау»  проектни тамам-
лагъанды. Анга къонакъ юй, 
чабакъчыны юйю, кафе, 
спорт эм сабий майданла 
киредиле. 

Нальчикде «Атажукин бах-
ча» комплексни айнытыргъа 
белгиленеди. Аны чекле-
ринде республиканы ара 
шахарында  санаторийлени 
жангыртыргъа, шёндюгю 
излемлеге келишген курорт 
объектлени ишлетирге, ин-
женер ызланы, транспорт 
инфраструктураны игиленди-
рирге белгиленеди. Нальчик-
де курорт объектлени таплан-
дырыугъа уа 2,5 миллиард 
сом керекди. 

Министр сагъынылгъан 
проектле КъМР-ни Баш-
чысыны Парламентге По-
сланиясында белгиленнген 
борчланы чеклеринде тол-
турулгъанларын айтханды. 
Былтыр Туризм жаны бла 
федерал агентство предпри-
ниматель башламчылыкъ-
лагъа себепликни чеклеринде 
грант конкурс бардыргъанды. 
Аладан экисин «Эко-Наль-
чик» эм «Эльбрус-турс» ор-
ганизацияла къытхандыла. 
Ала Нальчикде «Периметр»  
арт-резиденцияны эм модуль 
къонакъ юйню къурау бла 
байламлыдыла. Ала федерал 
арадан ахча бёлюннгенлей та-
мамланып башларыкъдыла. 

Ишчи жерлени къурау, жамауатны излемлерин 
тапдырыу бизнесни жууаплылыгъыды

Ахыры 2-чи бетдеди.

Хаути Сохроковну юбилейине аталгъан материалны 3-чю бетде окъугъуз.

Саулукълу турмушну жорукъларына 
гитчеликден юйретирге

Бу кюнледе Минераль-
ные Воды шахарда «Мин-
водыЭКСПО» комплексде 
бардырылгъан къумалы 
къойла бла эчкилени XXI 
битеуроссей кёрмючю бо-
шалгъанды. Быйыл анга 
къыралны 21 регионундан 
64 мюлк къатышханды. Ала 
саулай  370 юй жаныуар-
ны кёргюзтгендиле. Аны 
юсюнден бизге КъМР-ни 
Эл мюлк министерствосуну 
пресс-службасындан бил-
диргендиле. 

 Жыл сайын  бизни жер-
лешлерибиз кёрмючден 
бир тюрлю саугъа къоллу 
болмай  къайтмагъанлары 
тёреге айланнганды.  Бу 
жол да къарачай къойла 
ёсдюрген юч биригиу бирин-
чи жерлеге чыкъгъандыла.  
Кесини энчи  жетишим-

лери ючюн Черек район-
дан  «Дарган» ючюнчю жер 
алып, кёрмючню кубогуна 
бла дипломуна тийишли 
кёрюлгенди. 

 Аны бла бирге  тюрлю-
тюрлю номинациялада хор-

лагъанла да белгиленнген-
диле. Ол санда «Дарган» 
экинчи жер ючюн - эки кю-
мюш  майдал бла грамота-
ла, «Эльбрус Агро-Инвест» 
- кюмюш майдал бла гра-
мота,  «Гарант-А» биригиу 

да эки доммакъ майдал бла 
грамотала алгъандыла. 

Кёрмючде ма ллагъа 
багъа бичгенден сора да, 
жыйылгъанла  миллет ар-
базла бла да шагъырей-
леннгендиле. Сёз ючюн,  
Къабарты-Малкъарны ке-
лечилери  жыйылгъанлагъа  
тепсеуле бардырып, аш-суу 
бла сыйлап, кёллерин ал-
гъандыла.  

Эсге сала айтсакъ, бу жол 
сыйлы къонакъланы ара-
сында Россейни Эл мюлк 
министри Дмитрий Патру-
шев, аны биринчи орунба-
сары Джамбулат Хатуов, 
КъМР-ни Эл мюлк министри 
Хасан Сижажев эм башха-
ла да бар эдиле. 

КУРДАНЛАНЫ 
Сулейман. 

Шимал Кавказстатны 
эсеплерине кёре, быйыл  
Къабарты-Малкъарда би-
ринчи кварталгъа 7,8 мил-
лиард сом  багъасы эл 
мюлк продукция чыгъа-
рылгъанды - былтыр бу за-
ман бла тенглешдиргенде, 
101,4 процентге кёп.  

Бу кюнледе  аграрчы-
ла 34,7 минг гектаргъа 
жазлыкъ битимле салып 
бошагъандыла, ол был-
тырдан  4,8 процентге ас-
ламды. Сабанланы  6,7 
минг гектары  мирзеу бла  
къудору ёсюмлюклеге же-
теди. Ол санда картоф 
– 113, мирзеулюк нартюх - 
16,8, чеплеу - 3,5 эм  тахта 
кёгетле  3,5 минг гектарда 
битедиле.      

Бусагъатда мюлклени 
барысында да  269,2 тууар, 
ол санда 134,6 ийнек, 392,8 
ууакъ мал эм 3,7 милли-
он чакълы юй къанатлы 
саналады. Саулай алып 
айтханда, хайыуанланы эм 
юй къанатлыланы 72,1 про-
центи энчи иелилениди. 

Ол санда тууарланы - 
69,7, ийнеклени - 94,1, 
къойла бла эчикилени – 
50,7  эм юй къанатлыланы 
46 проценти. Элчи-фермер 
мюлклеге бла энчи пред-
принимательлеге  тууарла-
дан - 15,9, къойладан  бла 
эчкиледен -  27,4 эм юй 
къанатлыладан 15,3 про-
цент жетеди.  

Эл мюлк организация, 
элчи-фермер мюлкле,  
энчи предпринимательле 
эмда башхала, орта эсеп 
бла алып айтханда, сагъ-
ынылгъан кезиуге  хар 
ийнекден   айгъа 2370 литр 
сют сауадыла, неда башха 
заманладан эсе  249  лит-
рге кёп. Быллай жетишим-
лени баш сылтауларындан 
бири мал ашны эм башха 
онгланы да игилендириле 
баргъанларындады.  

Бизни корр.

Экономика 

Эл мюлк 
продукциядан – 

7,8 миллиард сом файда 

Кёп болмай Битеуроссей 
халкъ фронтну (ОНФ) Къа-
барты-Малкъарда бёлю-
мю  Нальчикде окъугъан 
студентле бла школчу-
лагъа  «Уллу белгисиз 
уруш» деген суратлау ки-
нофильмни  кёргюзтгенди. 
Ол Андрей  Медведевни 
авторлугъу бла Уллу Хор-
ламны 75-жыллыгъына 
жораланып чыкъгъанды. 
Лента  Биринчи дуния уруш 
бошалгъаныны жылла-
рындан башлап Экинчи 
дуния къазауатны кезиу-
юнден толу хапар айтады, 
бюгюннге дери  белгисиз 
шартланы да  ачыкълайды. 

Акцияны магъанасы ёсе 
келген тёлюню патриот 
сезимде ёсдюрюргеди,  
керти  тарыхны сакъла-
угъа, Ата журтну жигит-
лерин  унутдурмазгъады. 
«Сабийле киногъа уллу 
сейир этип къарагъанла-
ры бек къууандыргъанды. 
Аны юсюнден терен сюзе 
билгенлери,  оюмлу со-
руула бергенлери да  анга 
артыкъ  кере шагъатлыкъ 
этеди», - дейди Нальчик-
ни 9-чу номерли  орта 
школуну таматасы, респу-
бликаны Парламентини 
депутаты   Ольга Коротких.

ОНФ-ни республикада  
бёлюмюню келечиси Ев-
гений Бакаев айтханнга 
кёре, быллай фильмле 
жаш адамлагъа Уллу Ата 
журт урушну магъаналы  
шартлары бла  шагъы-
рейленирге онг бередиле 
- айтхылыкъ аскер баш-
чыланы, жигитлени, со-
юзниклерибизни   юсюн-
ден да билимлерин  бай-
ыкъландырадыла. Аланы 

жашаугъа къарамлары 
энди къуралып башлагъ-
анды, кеч болгъунчу, керти 
тарыхыбызны билдирир-
ге, патриот сезимлерин 
кючлерге эм тюз боюнлу  
болургъа  юйретирге бор-
члуду.  

Биринчи кинопоказдан   
сора ОНФ-ни активистле-
ри аны  башха билим бериу 
учреждениялада да бар-
дырыргъа келишгендиле. 

Акция

Тамбла «Сосурукъ»  ресто-
ранны майданында «Королева 
Кавказа» деген биринчи этно-
фестивальны ахыр кесеги  ёте-
рикди. Быллай проект Шимал 
Кавказда биринчи кере бар-
дырылгъанын белгилерчады. 
Бу эришиуге болушлукъ этген-
леден бири КъМР-ни Курортла 
эм туризм министерствосуду. 

Алай бла бу конкурсда кав-
каз республикаланы келечи-
лери ариулукъларын бла су-
байлыкъларын кёргюзтгенден 
сора да, кеслерини миллет  эн-
чиликлерин, адет-тёрелерин, 
аш-сууларын  бийик даража-
да ачыкъларгъа борчлудула. 
Алай бла кеси регионларында 
хорлагъан къызлагъа 5 номи-
нацияда эриширге тюшерикди. 
«Королева Кавказа» деген 
атха тийишли болгъан а жылны 

ичинде тюрлю-тюрлю жандау-
урлукъ ишлеге  эм миллет ма-
даниятланы айнытыу жаны бла 
жумушлагъа къатышырыкъды. 

Жюрини къауумуна уа тюр-
лю-тюрлю модель агентство-
ланы, асламлы информация 

органланы,  илмуну, спортну, 
культураны келечилери ки-
редиле. 

Конкурс 16.00 сагъатда 
башланырыкъды.

КЪАСЫМЛАНЫ 
Аминат.

Конкурс

Кавказлы къызладан аш-суугъа 
къайсылары устадыла?

КЁРМЮЧ 

Альпинистле, туристле, солургъа, 
бош заманларын  зауукълу  ётдю-
рюрге  сюйгенле да  «Шхелдини» 
– саулукъну эмда ырахатлыкъны 
айрыкамчыгъын - бек жаратадыла.  
Ары Россейни кёп жерлеринден, тыш 
къыралладан да кёпле келедиле. 

Бу альпинист-юйретиу  спорт ба-
заны баш борчу таулагъа жолоучу-
лукъланы, ёрлеуню къурауду,  аль-
пинизмден инструкторланы, таулада 
къутхарыучуланы эмда тау болумлада 
ишлеген башха специалистлени 
хазырлауду. Ол иш мында  1946 
жылдан бери бардырылады. Альпла-
герьде саулукъгъа багъыу туризмни 
иши  къалай баргъанына да дайым  
тинтип,къарап турадыла.

Аны директору Темуккуланы Маго-
мет айтханыча,  «Нальчик» курортну, 
«Эксан» фирманы Медико-биология 
арасыны эм альплагерьни арала-
рында этилген келишимге кёре,  
республикабызда жашагъанлагъа 
эм башха жерледен келгенлеге да 

реабилитация ара къуралгъанды. Ол 
тийреледе аллергияны къозгъагъан 
затланы жокълугъу, экология таза-
лыгъы да эсге алынадыла.

Реабилитация араны бийик-тау 
болумлада багъыу амалларыны  
хайыры уллуду. Солуулары тыйылып,  
аллергия болуп къыйналгъанлагъа, 
ёпкелери ауругъанлагъа, нервалары 
бузулгъанлагъа, жюреклерине, аш 
орунларына эм чегилерине, дагъыда 
кёп башха жерлерине чып тюшген-

леге  болушургъа  боллукъду. Ол 
тийреледе ёсген  хансла,  таза суула 
да дарманлыкъ этедиле. 

Къабарты-Малкъарны Правитель-
ствосу  Минги тауну тийресин айны-
тыуну федерал эм республикалы про-
граммаларына кёре багъыу туризмни 
айнытыуну концепциясын къабыл 
кёргенди. Ол проектни жашауда бар-
дырыр ючюн  бу  альпинист лагерьни 
эркин экономика  зонагъа да къош-
хандыла.

Быйыл  августда «Шхелди» кесини 
76-жыллыгъын белгилерикди. Аллай 
бир заманны ичинде анга жаланда 
бир ненча кере ремонт этилгенди. 
Жарсыугъа, бусагъатда ол аз-маз 
тозурагъанды. Болсада уллу хатасы 
жокъду. Аны жылны узуну хайырла-
нып турурча ачыкъ бассейни барды, 
медицина блок да тийишли даражагъа 
келтирилипди, ол керекли оборудова-
ние бла да жалчытылыныпды. 

ХОЛАЛАНЫ  Марзият.

КАДРЛА

Инструкторланы бла къутхарыучуланы 
хазырлау андан ары бардырылады  

«Демография» миллет 
проектни чеклеринде 2019 
жылдан бери республика-
да «Инсанланы саулукълу 
жашауну бардырыугъа 
кёллендириу системаны 
къурау, осал къылыкъланы 
къойдуруу» регион проект 
толтурулады, «КъМР-де 
жамауатны саулугъун иги-
лендириу» программа да 
жарашдырылгъанды. 

Алада белгиленнген жу-
мушла жашауда барды-
рылсала, 2024 жылгъа 
дери республикада сау-
лукълу жашауну жорукъла-
рын толтургъан инсанланы 
саны кёбейирге керекди.  
Докладчы Нальчикде Кон-
сультация-диагностика 
арада Жамауат саулукъну 
эм медицина профилак-
тиканы арасы ишлегенин 
айтханды. Анда инсанла, 
къайда жашагъанларына 
да къарамай, халларын 
тинтирге, тийишли болуш-
лукъ алыргъа боллукъдула. 

- Былтыр жамауат сау-
лукъну араларында болуш-
лукъ 13,5 минг адамгъа 
берилгенди, ол санда 2 
мингден аслам сабийге. 
Барысына да саулукъ-
лу жашауну бардырыу-
ну планлары хазырланн-
гандыла.  204 мингден 
аслам инсан саулукълу 
жашауну энчиликлерине 
юйретилгендиле,-дегенди 
Заурбек Батыров.

 Аны айтханына кёре,  
Май, Прохладна, Терк, 
Бахсан районла да бла 
Прохладный шахарда уру-
нуу жыл санда ёлгенле 
республикада оратлыкъ 
ёлчемден кёпдюле.  Аны 
ючюн алада жамауат сау-
лукъну игилендириуню му-
ниципал программалары 
жарашдырылгъандыла, 
быйыл  аллай документле 
битеу районлада да къа-
был кёрюллюкдюле.

Жыйылыуда Консуль-
тация-диагностика арада 
Жамауат саулукъну эм 
медицина профилактика-

ны арасыны иши да сю-
зюлгенди. Учрежденияны 
баш врачыны орунбасары 
Борис Хажхожев быйыл 
тамамланнган профилак-
тика ишлени юслеринден 
билдиргенди. Аны айт-
ханына кёре, ичгичилик-
ни, наркоманияны, тютюн 
тартыуну эм башха осал 
къылыкъланы тохтатыугъа 
бурулгъан акциялагъа баш 

магъана берилгенди. 
Саулукълу жашауну жо-

рукъларын жайыу, къан 
тамырла-жюрек ауруу-
ланы, инфарктны про-
филактикасы жаны бла 
информация материалла 
басмаланнгандыла. «Жу-
уукъ кезиуде уа Нальчикде 
бла Бахсанда электрон 
таблолада саулукълу жа-
шауну сакълауну юсюн-
ден билдириуле басмала-
нырыкъдыла. «Россейни 
тютюнден эркин этейик» 
деген битеуроссей акци-
ягъа да къатышырыкъбыз. 
Жылны экинчи жарымын-
да уа сахарный диабет 
ауруудан сакъланыугъа 
бурулгъан материа лла 
хазырланыллыкъдыла. 
Андан сора да, инсанла-
рыбызны саулукълу аш-суу 
бла хайырланыргъа, се-
мизликден сакъланыргъа 
да юйретирикбиз. Кав-
казлыла татыулу ашны не 

заманда да сюйгендиле, 
алай ашагъаныбыз санла-
рыбызгъа  ахшылыкъ кел-
тиргенин бла къалгъанын 
а ангыламайбыз»,-дегенди 
ол.

«Тёгерек столда» Про-
хладна районну админи-
страциясыны башчысыны 
орунбасары Марина Лу-
това, А.Хацуков атлы ара 
район больницаны баш 

врачыны амбулаторий-по-
ликлиника иш жаны бла 
орунбасары Белла Даба-
гова, «Миллетни саулугъ-
уну лигасы» битеуроссей 
организацияны республи-
када бёлюмюню таматасы 
Зарета Камбачокова да 
сёлешгендиле. 

А л а  д о к л а д л а р ы н д а 
«саулукъну школларыны» 
ишлерини,   диспансери-
зацияны, школчула бла 
бардырылгъан ангылатыу 
ишни юслеринден айтхан-
дыла.  

Докладланы сюзе, жый-
ылгъанла хар инсан да 
кесини саулугъу ючюн жу-
уаплы болгъанын, жаш-
лыкъдан да физкультура, 
спорт бла кюрешип, са-
улукълу аш-сууну хайыр-
ланып, абадан кезиуге ха-
зырланыргъа кереклисин 
айтхандыла. Сёзге, Жана-
тайланы Салим физкуль-
тура бла сюйюп кюрешге-

нин чертгенди. «Саулугъ-
убуз, жашау ёмюрюбюз 
ючюн къуру министерство 
къайгъырыргъа керекмей-
ди. Битеу жамауат, хар 
инсан да кеси жууаплы 
кёзден къараргъа борчлу-
ду жашаууна»,-дегенди ол. 

Жыйылгъанла саулукълу 
жашауну жорукъларына 
сабий саддан юйретип 
башларгъа, бу иш система-

лы халда бардырылыргъа 
кереклисин  чертгендиле. 
Консультация-диагностика 
араны баш врачы Хасан 
Тетов, ушакъгъа къошула,  
саулукълу жашау барды-
рыргъа кереклисин кёпле 
ангыламагъанларын черт-
генди. «Жамауат саулукъ-
ну арасына адамла кес-
лери ыразылыкълары бла 
келмейдиле. Ол а халкъ 
бу сорууну магъаналы-
лыгъын билмегенлерине 
шагъатлыкъ этеди.  Ангы-
латыу ишни кезиуден-кези-
уге бардыргъандан хайыр 
чыгъарыкъ тюйюлдю, аны 
хар кюн да, система халда 
тамамларгъа, адамлары-
бызны саулукъларына кёз 
къарамларын тюрленди-
рирге керекди»,-дегенди 
ол.

Мадина Дышекова уа 
предприятияланы, органи-
зацияланы башчыларына 
ишлерине багъа берген-

де, алада уруннганланы 
саулукъларын да тергерге  
предложение этгенди.  

С ё з  д е м о г р а ф и я н ы 
юсюнден да баргъанды. 
Жыйылгъанланы соруу-
ларына жууаплай, Заурбек 
Батыров  ахыр беш жылны 
ичинде Къабарты-Мал-
къар аурууладан аууш-
ханланы саны къысхар-
гъан регионланы санына 
киргенин белгилегенди. 
«Былтыр коронавирусну 
хатасы уллу болгъанды. 
Алай  республикада та-
матала (65 жылдан аба-
данла) битеу халкъны 15,5 
проценти  тенглидиле. 2018 
жылда уа тарихле андан аз 
болгъандыла – жаланда 
11 процент. Бюгюнлюклде 
республикада  орталыкъ 
жашау ёмюр 74 жылгъа 
жетеди»,-дегенди ол.

Депу тат Мечука ланы 
Алихан наркотиклени, пси-
хотроп затланы ичгенлени 
ал кезиуде ачыкълауну 
юсюнден айтханды. Дагъ-
ыда ол быйыл кючюне 
кирген законнга кёре,  дис-
пансеризацияны кюнюнде 
инсан ишден эркин этилге-
нин эсгертгенди.

Депутат Сафарби Шха-
гапсоев а школлада вале-
ология дерсни кийирирге 
кереклисине эс бургъан-
ды. Алай бла сабийликден 
да саулукълу жашауну 
жорукъларына юйретирге 
онг боллукъ эди.

Жыйылыу жууаплы ор-
ганлагъа эсгертиулени 
къабыл кёрюу бла бошал-
гъанды. Анда «Инсанланы 
саулукълу жашауну бар-
дырыугъа кёллендириу 
системаны къурау, осал 
къылыкъланы къойдуруу» 
регион проектни ахча бла 
жа лчытыуну,  инсанла-
ны саулукълу жашаугъа 
кёллендириу жумушланы 
кёбейтиуню,  бу ишге во-
лонтёр организацияланы 
къошууну, ангылатыу ишни 
тирилтиуню юслеринден 
айтылгъанды.  

ТИКАЛАНЫ Фатима. 

 Мурат Шогенцуков «Ту-
ризм эм къонакъбайлыкъны 
индустриясы» миллет про-
ект   жууукъ кезиуде къабыл 
кёрюллюгюн билдиргенди. 
Анда уа инфраструктурагъа 
инвестицияланы кёбейтиуню 
мадарлары белгиленипдиле.  

Министр ахыр эки жыл-
да толтурулгъан проектлени 
да сагъыннганды, ол санда 
Черек районда - «Огъары 
Чирик кёлле», Зольск районда 
- «Гара сууланы ёзени», Элбрус 
районда  - экология эл, Терк 
районда «Шагди» культура-
этнография ара эм башхала. 
«Алада къонакълагъа шёндю-
гю излемлеге тийишли сервис 
къуралгъанды»,-дегенди ол.

Жыйылгъанлагъа  «Гара 
сууланы ёзени» паркны юсюн-
ден ролик да кёргюзтюл-
генди. Сёзюню ахырында 
Мурат Шогенцуков туризмни 
айнытыуда   эл мюлк жерлени 
рекреациягъа жараулу жер-
леге кёчюргенде чырмаула 
чыкъгъанларын белгилеген-
ди. Ол КъМР-ни турист-ре-
креация комплексин айнытыр 
ючюн   регион грантла кийи-
рирге,   налогланы тёлегенде 
льготала тохташдырыргъа, 
санаторийлеге медицина 
оборудование алгъанда суб-
сидияла бёлюрге кереклисин 
белгилегенди. 

Советни жыйылыуунда 
«КъМР-ни айнытыуну корпо-
рациясыны» иши да сюзюл-
генди. Аны башчысы Чочай-
ланы Ахматны айтханына 
кёре, РФ-ни «Шимал-Кавказ 
федерал округну айнытыу» 
къырал программасыны 
«2016-2030 жыллада КъМР-ни 
социал-экономикасын айны-
тыу» подпрограммасыны че-
клеринде 2018 жылдан бери 

республикада 10 инвестиция 
проект толтурулгъанды. Ала 
бетон шпалер, лак бояула, 
пластик тараны жарашдырыу, 
урлукъну селекциясы, тахта 
кёгетлени асырау эм башха 
сферала бла байламлыдыла. 
Корпорация 24 проектни жа-
шауда бардырыргъа себеплик 
этерикди, аладан  онусу толту-
рулгъанды. 2021-2022 жылла-
да уа 8 проектни тамамларгъа 
себеплик этилликди.   

Чочайланы Ахмат респу-
бликада инвестицияланы 
кёбейтиу жаны бла предло-
женияла да этгенди. Бирин-
чиден, «Шимал-Кавказ феде-
рал округну айнытыу» къырал 
программаны «2016-2025 
жыллада КъМР-ни социал-
экономикасын айнытыу» под-
программасына ахча бёлюрге 
кереклиси белгиленнгенди. 
Дагъыда къыралны иелигин-
де болгъан  турист объектле-
ни бла санаторийлени эко-
номикагъа къатышдырыуну, 
инвесторлагъа налог льготала 
тохташдырыуну юслеринден 
да айтханды. 

IT-технология сфералада 
инвестицияланы кёбейтиуде 
республиканы онгларына да 
къаралгъанды. Цифралы ай-
нытыу министр Ислам Ашхо-
тов белгилегенича, ведомство 
бу ишни чеклеринде праволу 
базаны къурайды, ол санда 
информация технологияла 
сферада предприятиялагъа 
льготала бериу жаны бла да. 

Министрни айтханына кёре, 
бюгюнлюкде бир ненча уллу 
инвестиция проект хазырла-
нады. Ол санда туризмде, 
жашау журт-коммунал сфе-
рада да. Дагъыда республи-
када IT-инкубаторну къурауну 
амаллары да сюзюледиле. 
Анда уа бийик технологияла 
жаны  бла проектлени тамам-
лаугъа консультация, юриди-

ческий, информация, патент 
себеплик, бизнес-планны 
хазырлагъанда болушлукъ да 
этилирге боллукъду.

Докладланы сюзе, Казбек 
Коков туризм сфера кенг 
болгъанын, адамла таныгъан, 
сюйюп келген жерлени айны-
тыргъа кереклисин чертгенди. 
Санаторийлени юслеринден 
айта,  аланы асламы шёндю-
гю излемлеге келишмеген-
лерине  жарсыгъанды эмда 
предпринимательлени алагъа 
эс бурургъа чакъыргъанды. 
Сёз сервисни игилендириуню 
юсюнден  да баргъанды. «Из-
лемлеге келишмесек, бизге 
адам да келлик тюйюлдю»,-
дегенди ол эмда белгили 
рестораторланы, къонакъ юй-
лени башчыларын чакъырып, 
юйретиуле бардырыргъа кере-
клисине эс  бургъанды.

Советни жыйылыуунда къу-
уанчлы иш да болгъанды. 
Экономиканы айнытыугъа 
салгъан къыйынлары ючюн 
«Нальчикшвейпром» обще-
ствону башчысы Хажмурат 
Абазов, «КъМР-ни предпри-
нимательствогъа себепликни 
арасы» регион фондну прав-
ленини башчысыны орун-
басары Залим Кайсинов, 
«РФ-ни архитекторларыны 
союзуну» регионда бёлю-
мюню башчысы Юрий Лого-
ватовский, «Дея» фирманы 
директору Раида Шибзухова 
КъМР-ни Сыйлы грамота-
сы бла саугъаланнгандыла. 
Предпринимательлеге КъМР-
ни Башчысыны Ыразылыгъы 
да берилгенди. 

Казбек Коков саугъаланн-
ганланы эмда республиканы 
предпринимательлерин энтта 
бир кере алгъышлап, мындан 
ары да салгъан муратлары 
жетишимли толтурулурларын 
тежегенди.  

ТИКАЛАНЫ Фатима. 

Ишчи жерлени къурау, жамауатны излемлерин 
тапдырыу бизнесни жууаплылыгъыды

Ахыры.
 Аллы 1-чи бетдеди.

Ахыры.
 Аллы 1-чи бетдеди.

Казбек КОКОВ:

Хар эрттенликде биринчи  та-
уланы кёреме. Тюз ол кезиу-

чюкде къайгъыла кетип, жюрек 
талпыу келеди. Бу таула бла бир-
ге болгъанынга къууана, кесинги 
насыплыгъа санайса. Алагъа 
къарасанг, экинчи тюбемезлик 
ариулукъну, сейирликни эм де-
менгилиликни кёресе: жангыз 
сюелген къая, кёл, черек, суу 
секиртмеле, агъач неда бийи-
кликде ёмюрлюк чыранла эм 
башха затла.  

Быллым элни кюнбатыш жа-
нындан башлап Чегем таба аууз 
барады. Аны бла Гестенти суу 
келеди. Онг жанында, учаргъа 
тебиреген къуш кибик,бийик 
къая сюеледи. Сол жанында 
-- ючмюйюш маталлы кенг Сыл-
тыран тау.  

Аладан арлакъда уа бир бирле-
рине ушагъан, юслерин да къар 
басып тургъан эки тау сюеледи-
ле. Биринчи къарагъанда, ала 
бир тийреде болгъанча кёрюне-
диле. Кертиси бла уа,  аралары 
бек узакъды. Бу акъ таула Кавказ-
ны баш сыртыны бутакъларыны 
биридиле. 

Къыш алагъа сынап къарап 
турсанг,  элге айланнган 

бетлерини бир-бир жерлеринде 
къар жокъду. Тик эм сыйдам 
жерлеринде уа  къар, кюн тий-
генден ауур болуп, кесин тыял-
май, энишге учхалап кетгенди. 
Кюнлюмдеги бет а бираз энишди 
эм тапхырлыды. Аны себепли 
къар мында  тепмей, тургъаныча 
къалады. 

Эки-юч кюнню тийрени туман 
басыпды, сууукъду. Кюн ачыл-
гъанлай а, тёгерекге къарасанг, 
ол эки тауну юслерине къар 

тюшюп тургъанын кёрсенг, кюз 
арты келгенин бил да къой. Жаз 
башында да бу таулада къар 
эримей турады. Бир талай заман 
ётгенден сора,  къар юслеринден 
кетип, жалан таула къалсала, 
былагъа ёмюрде къар жаугъан 
болмаз дерчады. Сора бил да 
къой жай келгенин.

Алай бла бу эки тау, жыл-
ны чакъларын айырып та-

нытхан, энчи белгиле болуп 
къалгъандыла.  Жаз башында 
тёгерекни къарангылыкъ алып 
тургъанда, ала, жолоучугъа 
жол кёргюзтген кибик, бийикде 
жарыйдыла. Эрттенликде кёз 
къаматырча жылтырайдыла, 
ингирде уа алтын бет алып къуу-
андырадыла.  

Кюз артында кюнлени бирин-
де элни башына алаша туман 
тюшеди. Кюн тиймейди, жауум-

сурайды. Туман асыры къалын-
дан, барлыкъ жеринге ышанлап 
атларгъа тюшеди. Бир-бирде 
гитче аязчыкъ урса, аллынгда 
затланы эм тауланы ауаналарын 
мутхуз кёресе. Алай бир кесек-
ден, биягъы туман тюшюп, жукъ 
кёрюнмей къалады.Тёгерекде 
къымылдагъан эсленмейди. Тий-
рени мылы хауа алады, сууукъду. 
Быллай кезиуде кесинги жангыз-
лыгъынгы сезесе. Къайры да 
болсун, аллынг айланнган жол 
бла барлыгъынг келеди. 

Элден таула таба жууукъ-
дан-жууукъ бара, хар зат да 

ачыкъдан-ачыкъ кёрюне барады. 
Башына чыгъып эл таба къара-
санг, кесинги башха дуниягъа 
тюшген сунаса. Кюн ачылып, 
жел жокъ, жылы. Шаудандан 
чыкъгъан суучукъ бир ташдан 
башхасына саркъа, кесини жы-

рын бардырады. Бир терекден 
башхасына жокку болуп учхан 
чыпчыкъладан ариу таууш эши-
тиледи. Бу макъамлагъа тынгы-
лап турлугъунг келеди.

Къушла, бирге жыйыла ке-
лип, артда чачылып, ёрге чыгъа, 
энишге тюше айланадыла. Туман, 
мамукъ жабыу кибик, элни къур-
шалагъан тауланы орталарына 
дери басханды. Узакъда, тардан, 
от жагъадан чыкъгъан тютюннге 
ушаш, туман, тенгиз толкъунча, 
тёгерек-тёгерек бурулуп, кесин 
кюнбатыш жанына урады. 

Булутла бир-бир къаяланы 
тёппелерине дери атлауучла 

кибик  жабышхандыла. Кече ай 
жарыкъгъа туманны жылтырагъ-
аны къошулса, тийре кюндюзча  
болады. Ала бла бирге кёк да 
жулдузладан толуп, эрттенликде 
уа таула алтын бет алып, туман 
а тенгизча чайкъалады. Бу ари-
улукъгъа, кёз аллынгда бола 
тургъан тюрлениулеге, баргъан 
суугъа, жаннган отха кёзлеринги 
къакъмай  къарап тураса.  

Бу табийгъат тамашалыкъланы 
къагъытда толусунлай кёргюз-
тюрге, билдирирге къыйынды. 
Къудуретни битеу ариулугъун, 
деменгилилигин тынгылы эм 
толусунлай художниклени сурат-
ларында кёрюрге боллукъду. Мен 
а ёз жериме сюймеклигими сёз-
ле бла суратларгъа кюрешдим. 
Болалдыммы, къалдыммы – 
къыйынды айтыргъа, алай ол эки 
акъ тау, хар алагъа къарагъаным 
сайын, акъылымы, сагъышла-
рымы, къайры эсе да, белгисиз, 
учсуз--къыйырсыз жерлеге алып 
кетедиле. 

БЕККИЛАНЫ Омар.                            

БИР КЁРГЕНЛЕЙ СЮЙЮУ
Хапаланы Идрис Аттоланы 

Любаны къачыргъанында, къыз 
10-чу классда окъуй эди. Жаш 
аны школда  биринчи кере 
кёргенлей окъуна жаратханды.  
«Мени къачыргъанларында, 
жыл саным жетмегени ючюн 
атам бла анам  милициягъа 
окъуна  билдиргендиле. 

Бизге некях этген адамгъа да  
артда  таякъ тиер ючюн къал-
магъанды,- деп эсгереди  Люба. 
–Жангы юйге мен къолумда ки-
тапларым бла киргенме. Экинчи 
кюн а школну юсюнден  унутуп 
къояргъа тюшгенди. Аны мен  
артда  бошагъанма». 

Насыпха,  эки юйюрге да бу 
иш игилик бла  бошалгъанды.  
Къадар Идрисни бла Любаны 
бирге буюргъанды. Ала къош 
болгъанлы   элли жылны ичинде 
бир кюнню да  сокъуранмагъ-
андыла. 

БАГЪАЛЫ ХАЗНАЛА 
Тукъум терекни  бутакълары  

тамырларына кёре болгъанла-
рына  Хапаланы юйюр тама-
талары  ишекли тюйюлдюле. 
Идрисни бла Любаны тамырла-
ры уа   бек кючлюдюле, аланы 
къарыулары иги кесек   тёлюге 
жетерикди. Ала экиси да кёп  
сабийли юйюрледен чыкъгъан-
дыла. Бирини - юч къарындашы 
бла  юч эгечи, башханы  да – 
ондула.

Хапа улуну анасы Забитхан 
къолдан уста болгъанды.  Аны 
кийизле сокъгъаныны юсюнден 
эки кере документли фильм 
алдыргъандыла. Ол ВДНХ-гъа 
да баргъанды. Кёчгюнчюлюкню 
жылларында уа  аны чемерлиги 
Хапаланы юйюрню ачдан, жа-
ланнгачдан  сакълаялгъанды.  
Ол  кийим тигерге да  уста   эди. 

ВДНХ-ны МАЙДАЛЫН 
АЛГЪАН КИЙИЗЛЕ 

- Анабыз  юч кичи сабийни 
алып чыкъгъанды,- деп эсге-
реди Идрис. –Атабыз а ол за-
маннга фронтдан жаралы болуп 
къайтып келгенди. Юйде 16-ка-
либрли   окъла  асырагъанса 
деп,  аны  жууапха тартхандыла. 
Артда ол  бизни Орта Азияда 
тапханды. 

Бусагъатда Хапаланы юй-
леринде  ВДНХ-ны майдалы 
бла  Забитхан кеси къолу бла 
сокъгъан кийизле  эм багъа-
лы хазналача сакъланадыла. 
«Аланы  музейге берирге керек 
болгъанын ангылайбыз, алай, 
аны юсюнден сагъыш этгенде, 
жюрегибиз къалай эсе да  му-
дах, такъыр  болуп къалады, 
- дейди Люба. –Бизни юйюбюз, 
саулай тукъум да,  бир уллу, бир 
магъаналы затны тас этип къоя-
рыкъча кёребиз. Манга  экинчи 
аналыкъ этген ол огъурлу, сей-
ирлик   адамны  унуталмайма».

КЕСИНЕ КЁРЕ –
 ДАРАЖАСЫ ДА

Аттолары уа Къабарты-Мал-
къаргъа къайтханда, юйюр 
таматагъа - Хасымгъа -  Наль-
чикде фатар, партияны обко-
мунда иш да берирге айтадыла. 
«Атабыз  ауур акъыллы, билим-
ли адам болгъанды. Элде ол 
биринчи  эди  Ленинчи  шахар-
чыкъда окъугъан, - деп хапар-
лайды Люба. – Заманында ол  
Тимбора Мальбахов бла бирге 
окъугъанды эмда ишлегенди. 
Бизде аны  жазгъан письмола-
ры бюгюн да турадыла. 

Ол реабилитация бла бизге  
бек болушханды. Атабызгъа  
иги иш да аны хайырындан бер-
гендиле. Алай  ол шахарда  са-
бийлерими   адеп-къылыкъгъа 
юйреталмам деп,  элге къайт-
ханды. Анда уа аны эл Советни 
председателине салгъандыла».

Хасым юч кере юйдегили бол-
гъанды. Ол алгъан тиширыула 
уа -  экиге айланнган эгечле. Ол 
заманда  таулулада  къатыны 
ёлюп, къайын къызын алгъан 
тёре болгъанды. Ол  а ёксюз  
сабийлени  аналарыны эгечи 
ёсдюрсе иги боллукъду деген 
хыйсапдан этилгенди.

-Анам атабыздан 22 жылгъа  
гитче эди. Сёзсюз, ол сюйюп 
бармагъанды эрге.  Алай атасы 
бла анасы, къарындашлары да  
ёксюз къалгъан беш сабийни 
юсюнден сагъыш этгендиле.  
Артда анам да алты сабий тап-
ханды. Биз кесибизни башха  

анадан туугъаннга санамагъан-
быз,  не заманда да бир бирни 
сюйгенлей, бир бирге хурмет 
этгенлей келебиз, - дейди Люба.

ТЁЛЮДЕН-ТЁЛЮГЕ КЁЧГЕН 
АКЪЫЛМАНЛЫКЪ

Аттоланы, Хапаланы да жа-
нындан  тёлюле  жыйышдыр-
гъан  акъылманлыкъ  Идрисни 
бла Любаны жаш юйюрлерини 
мурдорун тутханды. Ол бюгюн 
да кючюн тас этмегенди. Жа-
шай баргъанда  кёп тюрлю зат 
болады юйюрде, былада да 
алай эди, жаланда уруш, тюй-
юш, бир-бирни ангыламаулукъ  
болмагъанды. 

- Бир жол,  сабийле гитче 
заманларында,  бу адам бла, 
нек эсе да бир бирге уллу сё-
лешебиз. Экинчи кюн тамата 
къыз Света: «Тюнене сиз не зат 
юлеше эдигиз? Ол сиз айтхан 
сёзлени магъаналары неди?», 
- деп сорады. Ма андан сора  
сабийлерибиз бизни бир бирге 
осал сёлешип бир заманда 
да эшитмезле деп, ант этген 
эдим», - дейди Люба.

ЖИГЕР КЕЛИН 
Идрис ишге кетип болгъанды, 

юй бийчеси уа юйде жумушла-
ны тамамлагъанды. Ала уа аз 
тюйюл эдиле: къартла, сабийле, 
бусагъатда къаллай фермер да 
сукъланырча мюлк - 120 къой, 
20 ийнек. Ала барысы да  жаш 
келинни боюнунда эдиле. Люба 
хар жумушха да жетишалгъан-
ды, къайынлары  аны иш кёллю-
люгю, адамлыгъы ючюн да бек 
сюйгендиле.

1975 жылда уа  юйюр Бы-
зынгыдан Хасаниягъа кёчеди.  
Сабийле жетип келедиле. Ша-
харгъа жууукъда  алагъа билим 
алыргъа, артда  ишге тохтаргъа 
да тынчыракъ болур деген  оюм 
бла этедиле ол оноуну  тамата-
ла. Жангы жерде да тынч тюй-
юл эди жашау этип башлагъан. 
Тёрт сабийли жаш юйюрге юй-
кюн болургъа керекди. Идрис 
Магаданнга алтын  къазаргъа 
кетип тургъанды. 

Алай бла   юй да сюедиле,  
ырысхы къоллу да болдула.  
Жууукъ- ахлуну да жюрютюр 
ючюн къалмайдыла.  «Юйю-
бюз киргинчлиди. Къонакъсыз 

бир кюн да болмайбыз»,- деп 
кюледиле иелери. Аланы къо-
накъбайлыкъларын, халаллыкъ-
ларын Терк болушлукъ берген 
станцияда ишлегенле да  унут-
майдыла. Идрис анда 16 жылны 
уруннганды. Аллай бир заманны  
ичинде  кеси да  дипломсуз врач 
болгъанды. 

АДАМЛЫКЪНЫ ДЕРСЛЕРИ
«Биреуню ырысхысына бир 

заманда да сугъанакълыкъ 
этмезге, къарыусузгъа болушур-
гъа, игилик этдинг эсе уа,  аны 
юсюнден унутургъа» - ма  была  
Хапаланы юйюрлерини баш 
жорукъларыдыла. Юч къызла-

рын, жангыз жашларын да ма 
алай юйретгендиле ала. Тутхан 
ишигизде – жууаплы, берген сё-
зюгюзге – кертичи болугъуз деп, 
дайым айтханлай турадыла.  

Ол дерслери зырафха кет-
мегендиле. Анга бу шарт да 
шагъатлыкъ этеди: жашлары 
Эльдар тогъузунчу классда 
окъугъанында, экзаменлени 
кезиуюнде ауруп къалады. Эрт-
тенликде температурасы 40 гра-
дус болуп тургъанлай, къобуп, 
школгъа тебирейди. Анасы уа 
анга: «Жашым, бюгюн школгъа 
барма да къал» - дейди. Ол а: 
«Угъай, алай жарамайды. Мен 
экзаменни берирге керекме. 
Нёгерлерими аллында уялыр-
гъа тюшерикди», - деп къояды.

АРИУ ЁСДЮРЮУНЮ 
КЪЫЙМАТЫ 

Энди сабийле кеслери юй-
дегили болгъандыла.  Хар 
бирини бийик билими, иши. 
Света бла Мадина КъМКъУ-
ну  математика факультетин 
бошагъандыла, 16-чы номерли 
мектепде  математикадан бла  
информатикадан   окъутадыла. 
Фатимат  къол усталыгъы, бет 
сыфаты бла да ыннасына бек 
ушагъанды.  Аны да социал 
иш жаны бла бийик билими 
барды. Эльдар КъМКъУ-ну 
медицина факультетин, ызы 
бла Ростовда  аспирантураны 
да бошагъанды. 2-чи номерли  
шахар клиника больницада хи-
рург-проктолог-онколог болуп 
ишлейди.   

-Бусагъатда больницада сау-
сузла кёп болгъанлары себепли 
кече-кюн да андады, - дейди 
Идрис.  – Биз аны ангылайбыз, 
саусузла ючюн жууаплыды да.

Ушагъыбызны ахырында, мен 
бу эки огъурлу адамдан бирге 
олтурурларын тилейме. Люба 
уа: «Бир кесек мычы»,- дегенни 
айтып, башха отоудан кийизни  
келтирип, диваннга жаяды. «Ма 
бу  муну этгенни къол жылыуун 
сакълайды. Аны ючюн болур, 
биз анга юйюрню бир адамы-
нача къарайбыз. Суратха бу да 
тюшсюн», - дейди.

ХОЛАЛАНЫ Марзият.
Суратны автор алгъанды.

Сохроков Хаути Хазритович 
Къабарты-Малкъарда бел-

гили таматаладан бириди. Бек 
къыйын, жууаплы кезиуледе ол 
республиканы бирлигин, аны 
тёрели хазналарын сакълаугъа, 
Миллет къоркъуусузлукъну къо-
рууларгъа таукел сюелгенди. 

Ол бизни биринчи Президен-
тибиз Валерий Мухамедович 
Коковну ышаннгылы шуёху, 
чынтты нёгери болгъанды. Аны 
командасында бек магъаналы, 
не тюрлю халда да тюз оноу 
эте билгени бла, аны толтуру-
угъа уллу къыйын салгъаны 
бла  айырмалы болгъанды. 
Аныча инсанланы юслеринден 
халкъда: «Ол керти да иги иш 
тамамларыкъды», – дегендиле. 
Ол а чексиз бийик багъады хар 
инсаннга да. Биз, аны шуёхла-
ры, кёп кере тюшюннгенбиз  ол 
къыйын кюнде бир заманда да  
атып, сатып кетмезине.  

Бизни тенгибиз Урван районну 
Эски Черек элинде 1951 жыл-

да 27 майда туугъанды. Атасы 
Хазрит ол тийреде ара мюлкню 
оноучуларындан бири эди. Аны 
оюмлу кенгешлерине къарт, 
жаш да тынгылагъандыла, анга 
акъылы ючюн энчи сый берген-
диле. Жарсыугъа, ол, ауруп, 
дуниядан жашлай кетгенди. 

Алай бла юйюрню ауурлугъу 
алыкъа жаш Хаутиге кёчгенди. 
Жашау сынаула аны терк та-
мата этгендиле, ол, анасыны 
таянчагъы болгъанды, алай бла 
анга ызындан келген кичилеге 
энчи эс бёлюрге, саулай юй-
юрге да оноу этерге тюшгенди. 
Бизни эсибиздеди, ол анасына 
къаллай бала сюймеклик бла 
къарагъаны, ахыр кюнюне дери 
ол аны къайгъысын кёргенлей, 
аягъанлай тургъаны. Ол а жашы 
бла ёхтемленнгенди, ол шартны 
эллилеринден, ахлуладан да 
жашырмай жашагъанды.

Хаути Хазритович Къабар-
ты-Малкъар къырал уни-

верситетни, ызы бла Москвада 
ВИГИС-де (Скрябин атлы бите-
уроссей илму-излем институт) 
аспирантураны да айырмалы 
бошагъанды. Андан сора канди-
дат диссертациясын, кечирег а 
доктор диссертациясын да къо-
руулап, экономика илмуланы док-
тору болгъанды. Анга профессор 
даража, Россей Федерацияны 
3-чю класс чынын да бергендиле.

Бу материалны авторлары 
аны къырал къуллукълада 

ёсгенини шагъатларыдыла. Ол 
а бек жууаплы жерледе ишле-
генди: республиканы Прави-
тельствосуну председателини 
биринчи орунбасары, Эл-мюлк 
эм аш-азыкъ министри,  КъМР-
ни Правительствосуну предсе-

дателини орунбасары – билим 
бериу эм илму министри. Аны 
бла къалмай, биз аны Къабар-
ты-Малкъар эмда Федерал 
даражада уллу саясат, къырал 
эм жамауат къуллукъчугъа дери  
ёсгенин ыразылыкъ бла белги-
леп тургъанбыз. 

Ол бусагъатлада Жарыкъ-
ландырыу, илму эмда жаш 

тёлюню ишлери жаны бла ми-
нистерствода Жамауат советни 
председателиди. Республика-
да билим бериу илму-педагог 
ишни игилендириуге, тийишли 
учрежденияланы ырысхы-тех-
ника базаларын кючлендириуге, 
халкъыбызны маданият эм тин 
байлыгъын сакълауда юйюрню, 
школну, университетни эм илму-
излем институтланы  магъана-
ларына эс бурады. «Тарых эм 
маданият хазнабыз алагъа сакъ 
болууну эм аланы ёсе келген тё-
люлеге ётдюрюуню излейдиле. 
Тамырсыз – терек, мурдорсуз 
юй болмагъанча, тарых эсине, 
аламат адет-тёрелерине таянма-
са, халкъ да халкъ болмайды», 
– деп белгилеучюдю ол.  

2012 жылда, къадар алай 
жазып, аны жашауун-

да жангы кезиу башланнганды 
– аны черкес халкъны бирлеш-
дирир,  диаспораны ата журт 
бла байламлыкъларын айнытыр 
жаны бла къуралгъан  Халкъла 
аралы Черкес Ассоциациягъа 
(МЧА) президентге айыргъан-
дыла.Бу биригиу Къабарты-
Малкъардан, Адыгеядан, Къа-
рачай-Черкесден, Краснодар эм 
Ставрополь крайладан, Абхази-
ядан, Тюркден, Иорданиядан, 
Сириядан, Европадан да оналты 
жамауат организацияны бирге 
къошханды. 

Бу жууаплы ишде Хаути Хаз-
ритовични магъаналы ышан-

лары ачылгъандыла: ол жаланда 
мында жашагъан адыг-черкесле-
ге угъай да, къачан эсе да бирде 
Кавказ урушну хатасындан сюр-
гюн болуп, битеу да континентле-

ни элли къыралына чачылгъан 
адыгланы туугъан-туудукълары-
на башчы болгъанды. Аладан 
кёбюсюню кеси жашаулары, 
Россейге, Кавказгъа да энчи кёз 
къарамлары болур, алай а аланы 
барысын да бирлешдирген бир 
сезим барды – ата-бабаларыны 
жерлерине сюймеклик.

Алай бла, МЧА-ны таматасы бо-
луп, Сохроков бир журтлуларын 
бирикдиргенди эм, ахшы ишле 
этиу жаны бла айныта, ол жама-
уат къымылдауну халкъла аралы 
даражагъа чыгъаргъанды. 

Ол къуллукъда биригиуню 
сейирлерин ачыкъ этиуге, 

ол санда черкеслилени ниет 
хазналарын кёргюзтюуге  къал-
лай юлюш къошханы Сочиде 
баргъан олимпиадагъа хазырла-
ныула бара туруп артыкъда бек 
кёрюннгенин айтыргъа керекди. 
Ол къурау комитетни башчыла-
рын, Оюнланы бардыргъанда, 
черкес себепни эсде  тутаргъа 
керегине тюшюндюргенди. Ол 
шартха халкъла аралы черкес 
организацияла ыразылыкъла-
рын билдиргендиле.   Алайды да, 
бошдан болмагъанды 2018 жыл-
да Хаути Хазритовични Халкъла 
аралы Черкес Ассоциациягъа 
президентини къуллугъуна жан-
гыдан айыргъанлары.

Бусагъатлада Хаути Хазри-
тович Россей Федерацияны 
Президентини миллетле аралы 
келишиулюк жаны бла Советини, 
къыралны Конституциясына тю-
зетиуле кийириу жаны бла ишчи 
къауумуну да члениди. Баш за-
конубузгъа ана тиллени къырал 
даражада жюрютюуге эркинлик 
берген, аланы сакълау, тинтиу 
эм айнытыу жаны бла алыннган 
тюзетиулени ол кийиргенди. 

Дагъыда ол Шимал Кавказны 
федерал округуну Жамауат со-
ветини члениди, бизни республи-
каны Жарыкъландырыу, илму 
эм жаш тёлюню ишлери жаны 
бла министерствосуну Жама-
уат советини председателиди, 

Къабарты-Малкъарны Жамауат 
палатасыны, Эл мюлк мини-
стерствосуну да коллегиясыны 
члениди. 

Кёп жылланы къырал власть-
ны органларында жетишим-

ли ишлегени эмда республи-
каны жамауат жашаууна тири 
къатышханы ючюн Сохроков 
Х.Х. Россей Федерацияны бла 
Къабарты-Малкъарны бийик 
къырал саугъаларына тийиш-
ли болгъанды – Шуёхлукъну, 
Сыйлылыкъны, «За заслуги 
перед Кабардино-Балкарской 
Республикой» деген орденле 
бла,  Россей Федерацияны Пре-
зидентини, РФ-ни Билим бериу 
министерствосуну, Россейни Эл 
мюлк министерствосуну, Вете-
ринар эм фитосанитар надзорну 
федерал службасыны да махтау 
къагъытлары бла саугъаланн-
ганды. Къыралыбызны Прези-
дентини ыразылыкъ къагъытына 
да тийишли болгъанды. 

Анга «Къабарты-Малкъар Ре-
спубликаны халкъны жалчы-

тыу сферасыны сыйлы ишчиси», 
«Россейни агропромышленный 
комплексини сыйлы ишчиси» 
деген даражалы атла атал-
гъандыла. Аны дагъыда Орус 
Православный Килиса кесини 
«Махтаулукъ эм Сыйлылыкъ» 
деген орденини1-чи даражалы 
майдалы бла саугъалагъанды. 
Хаути Хазритович Урван муни-
ципал районну сыйлы инсаныды. 

Шёндю аны къаллай бир затха 
жетишгенине сейир этерчады.  
Ол чыгъармачылыкъ хунери, 
кюч-къарыуу бла кеси къурагъан 
«Россельхознадзорну Къабар-
ты-Малкъар референт арасы» 
деген федерал къырал бюджет 
учреждениягъа таматалыкъ 
этеди. 

Кесини айтхылыкъ жетмиш-
жыллыкъ юбилейин белги-

лей, бизни шуёхубуз эм тенгибиз 
Хаути Хазритович кеси кесине 
ыразы болурчады: ол бар къо-
лундан келгенни, андан да кёп 
иш тындыргъанды кесини ре-
спубликасына. Уллу Россейни 
шахарларында, черкес дунияны 
жамауат биригиулеринде да аны  
бир акъыллы нёгерлери кёпдю-
ле. Аламат юйюрю барды – са-
бийлери, туудукълары. Жашау 
нёгери, мангылай жарыкълы 
Клара -  ол ариу от жагъаны 
сакълаучусуду.

Юбилейи бла алгъышлай, биз 
аны шуёхларыны бла коллега-
ларыны, жамауатны атындан 
да анга: «Кёп жаша, саулукълу, 
насыплы бол, багъалы Хаути 
Хазритович!» – дейбиз.

ЗУМАКЪУЛЛАНЫ Борис,
Заурби НАХУШЕВ.

Аны ишлерини, битеу жашаууну  да мураты бирди – мамырлыкъны, бирликни, 
бир бирни ангылауну кючлендириу, къайда да ышаннгылы айныуну жалчытыу

СЕЗИМЛИЛИК

Тамыры кючлю болгъан терекни 
бутакълары да къарыулудула

ЖКХ-ны реформированиясына себеплик этген 
Фонд бла бизни республика этген къошакъ келишим-
ге тийишлиликде, гражданланы эски юйледен 2019-
2023 жылланы чеклеринде кёчюрюу программаны 
болжалындан алгъа тамамларгъа умут барды. Анга 
кёре быйыл 741 адамны жумушуна къараллыкъды. 
Ала жашагъан эски журтланы ёлчеми онеки минг 
квадрат метрди. Бу ишни тамамлаугъа 407,8 милли-
он сом къоратыллыкъды. Ахча муниципалитетлеге 
жиберилгенди. Алада юйлени къурулушу барады, 
бирлеринде уа жангы фатарла къоллу болгъанла 
да бардыла.

Алайды да, бу айда Майский шахарда оналты юйюр 
беш къатлы юйде фатарлагъа кёчгендиле. Жашау-
ларында къууанчлы тюрлениу болгъаны бла аланы 
районну жер-жерли администрациясыны башчысы 
Татьяна Саенко, шахарны башчылары, къурулуш 
компанияны келечилери да алгъышлагъандыла. 
«Бизни республика бу программагъа 2025 жылгъа 
дери къатышыргъа боллукъду. Шёндюге дери 2017 
жылгъа эски болгъаннга саналгъан юйледен кёчю-
рюу баргъанды. Энди уа андан сора тозурагъаннга 
саналгъанланы тизмеси жарашдырыллыкъды», - деп 

белгилегенди КъМР-ни къурулуш эмда жашау журт-
коммунал мюлк министри Алим Бербеков.

Жашау этерге жарамагъан юйлени тизмесин му-
ниципалитетле къураргъа керекдиле. Аны тамам эт-
генден сора, бирикген реестр жарашдырыллыкъды.

УЛБАШЛАНЫ Мурат хазырлагъанды.

ЖКХ

Эски юйледен – жангы фатарлагъа

ЭСДЕ ТУТУУ

Озгъан айны 28-синде Таджикистанны бла Къыр-
гъызстанны арасында къаугъа башланнганды. Аны 
тамыры къайдан келеди? Киргизияда таджиклилени 
анклавы барды – Ворух. Аны къатында уа жер тюбюн-
ден таза суу чыгъады. Ол экилерин да жалчытады. 
Къоншула аны жашыртын къымып башлагъан сунуп, 
таджиклиле  ол тийреде багъана орнатып, аны чукуй-
уна видеокамера такъгъандыла. Къыргъызлыла уа, 
ачыуланып, аны кетерип башлагъандыла. Ол бирлери 
уа, аны кёрюп, алагъа ташла атып тебирегендиле. 

Кёп да бармай, даулашха чекчиле къошулгъанды-
ла. Таджикли аскерчиле къоншуларыны заставала-
рына миномётла бла атып, бирине от салгъандыла. 
Къыргъыз спецназ а таджиклилени бир заставасын 
бийлегенди. Властьла экилерин да тыйгъан сагъатха 
онюч къыргъызлы бла юч таджикли ёлгенди. «Мын-
дан арысында быллай зат болмаз деп ышанабыз», 
- дегенди Россейни Президентини пресс-секретары 
Дмитрий Песков.

- Конституция сюд кёп болмай этген оноугъа кёре 
энди борчун къайтармай тургъан инсан жангыз юй-
юнден къуру къалыргъа боллукъду. Алай сёз мында 
жаланда борч этилгенден сора сатып алыннган фа-
тарны юсюнден барады, - деп ангылатады «Россейни 
таянчагъы» жамауат организацияны Москвада 
бёлюмюню келечиси Алексей Петропольский. – 
Шёндюге дери, кредитни тёлеу тыйылгъандан сора, 
ипотекагъа алыннган фатар сатылыучу эди. 

Энди уа Конституция сюд ёнкюч ахчагъа  алыныр-
гъа боллукъ фатарлагъа да эс бургъанды. Алай сиз 
журтха приватизация этип, ие болгъан эсегиз, сюд 
приставны аны сатаргъа эркинлиги жокъду.

Эсеплеу палатаны тинтиулерине кёре, гитче эмда 
орта бизнесге себеплик этиу Корпорацияда (МСП) 
ахыр юч жылны ичинде орта айлыкъ иш хакъ 380 
минг сом болгъанды. «Къырал корпорацияла аны, 
рынокда болумгъа да къарай, кеслери сюйгенлерича 
жазадыла, - дегенди РАНХиГС-ны урунуу эмда соци-
ал политика кафедрасыны профессору Александр 
Щербаков. – Хакъла аллай уллу болгъанларын ала 
кеслерине белгили специалистлени (ол санда тыш 
къыралладан да) чакъыргъанлары ючюн сылтаугъа 
тутадыла. Алай ол артыкъ ышандырмайды. Рынокда 

хар кимге да тийишли бир конкуренция болургъа 
керекди. Бир-бир къыраллада уллу компаниялада 
хакъланы мардасына закон бла чек саладыла, аланы 
башчылары сюйгенлерича кётюрюп турмазча. Кёбю-
сюнде уа къырал корпорацияла ахчаны бюджетден 
аладыла. Башхача айтханда, алада ол бийик хакъла-
ны Россейни гражданлары жалчытадыла».

Къоруулау министерствода айтханларына кёре, 
жыл сайын аскерге он минг резервистни (алагъа чам 
халда  «партизанла» дейдиле) чакъырадыла. Бу тиз-
меге къайсы усталыкъла тюшериклерини тизмесин  
хар жыл сайын тюрлендиредиле. Сёз ючюн, алгъын 
сборлагъа  «айтишниклени» чакъырыргъа сюйген-
диле. Быйыл а, айтханларына кёре, жаяу  аскерде 
бла ВДВ-да къуллукъ этгенлени (алада жангыдан 
сауутланыу тири барады), разведчиклени, сапёрланы, 
ПВО жаны бла специалистлени.

Юйрениуле  эки ыйыкъны барыучудула. Аны 
кезиуюне чакъырылгъанланы орта айлыкъ хакъла-
ры сакъланады. Законда айтылгъаннга кёре, бир 
адамны сборлагъа юч жылгъа бир кереден кёп 
чакъырыргъа жарамайды.  Албугъартханлагъа 500 
сом тазир салынады. Повестка келип, алай сизни кёз 
аллыгъызда той, сабий тууу неда башха магъаналы 
жумуш бар эсе, военкоматха барып,  ангылатыргъа 
керекди. Кёбюсюнде анда угъай дерик тюйюлдюле.

Чачны кюн сайын жуууп тургъанны кёп заманны 
тапха санамагъандыла. Жюзле бла статьялада ол 
хаталыды, чачны кючюн таркъайтады деп тургъанды-
ла. Алай шёндюгю жууучу затла уа аллай аман тюй-
юлдюле. Аланы терк-терк хайырланыргъа жарайды. 
Чачны ыйыкъгъа бир кере жууса да боллукъду деген 
сёзлени уа ата-бабаладан къалгъан керексиз адетге 
санаргъа тийишлиди.

«Чачны не къадар аз жууса, ол къадар игиди» де-
ген сёзлеге ийнанмагъыз», - дейди чач къыркъыучу 
– стилист Александра Эдельберг. – Юсюгюзню кюн 
сайын тазалайсыз да, аны ючюн ол аман болмайды. 
Чач бла да алайды. Юсюнгю, башынгы кюн сайын 
тазалау бек магъаналыды. Бютюнда адамны ба-
шында териси жаулу эсе. Алай ич сезимигиз башха 
айта эсе – анга тынгылагъыз – азыракъ жууаргъа сюе 
эсегиз – алай этигиз».

Басмагъа УЛБАШЛАНЫ 
Мурат хазырлагъанды.

2000 жылда Олимпиада оюн-
ланы эки кере призёру спортну 
сыйлы устасы Елена Продуно-
ваны аты бла спорт гимнасти-
кадан регионла аралы эришиу 
Къабарты-Малкъарда майда 
тёрели халда бардырылады. 
Быйыл ол тёртюнчю кере къу-
ралады. 

Турнир Нальчикде Сабий 
стадионда ётерикди. Анга биз-
ни республикадан, Къарачай-
Черкесден, Волгоград, Ростов, 
Тула областьладан, Ставро-
поль, Краснодар крайладан, 
Дагъыстандан, Ингушетиядан,  
Чеченден, Кърымдан, Тула-
дан, Феодосиядан эм башха 

шахарладан жаш спортчула 
къатышадыла. 

Турнирни мураты фахмулу 
сабийлени ачыкълау, спорт 
организацияланы араларында 
шуёхлукъ байламлыкъланы 
кючлеудю. Бу эришиу энчи 
Къабарты-Малкъарда, саулай 
да Шимал Кавказда спорт 
гимнастиканы айнытыугъа уллу 
себеплик этеди. Аны къууанчлы 
халда ачылыууна регионну 
спорт министрини орунбасары 
Заур Хежев, КъМР-ни олим-
пиада резервли спорт школуну 
директору Адмир Балкаров, 
физкультураны эм спортну 
сыйлы къуллукъчусу Андрей 

Тлинов келгендиле.
Жыйылгъанланы Заур Му-

гидович алгъышлагъанды: 
«Бюгюннгю эришиуню борчу 
жангызда умутландыргъан 
жаш спортчуланы табыу эм 
саулукълу жашау бардырыуну 
оюмларын сингдириу тюй-
юлдю. Жарау бла кюрешген 
адамла аз да жетишимли болур 
ючюн, къаллай бир къыйын 
салыргъа, заман къоратыргъа 
керек болгъанын толу ангылай-
дыла. Мен, бек алгъа, Елена 
Продуновагъа саулукъ, узакъ 
ёмюр, насып, ишинде да ахшы 
кёрюмдюле жетерин тежейме. 
Эришгенлеге айтырыгъым а, 
бу эришиу сизге бютюн улллу 
жетишимлеге жол ачсын, алай 
не бийикге кётюрюлсегиз да, 
уллу спортха жолугъуз школ-
ларыгъызда, тренерлеригизни 
къолларында башланнганын 
унутмагъыз».

Елена Продунова уа спортчу-
ланы сыйлы къонакъларынча 
кёргенин билдиргенди. «Быйыл 

биз тёртюнчю кере кёрюшебиз, 
быллай тюбешиулерибиз энтта 
кёп болурларына, арабызгъа 
жангы чемпионла къошулур-
ларына ышанама. Биз къыйын, 
аны бла бирге уа магъаналы иш 
бла кюрешебиз – сабийлени 
ёсдюребиз. Бусагъатда ала гит-
чечикледиле, алай аланы алда 
узун, айтхылыкъ спорт жашау 
сакълайды. Мен алагъа мурат-
лары толурларын, хорламла 
тежейме», - дегенди ол. 

Эришиуле башланырны ал-
лында спортну устасына нор-
мативин толтургъан атлетле 
Къудайланы Дисана бла За-
лина Темботовагъа белгиле 
бла саугъала берилгендиле. 
Спортчула талай кюнню ичин-
де усталыкъларын, кючлерин, 
хорламгъа итиниулюклерин 
кёргюзтюрюкдюле.

КУЛЬЧАЛАНЫ Зульфия.
СУРАТДА: эришиуге къатыш-

ханланы къаууму.
Сурат авторнуду.

Анахаланы Агибни жашы Мах-
муд Тырныаузда бек таныулу 

адам эди. Ол ючюнчю професси-
онал училищеде окъуу-производ-
ство жаны бла директорну орунба-
сары болуп ишлегенди.  Кеси да 
РСФСР-ни профессионал-техника 
билим бериуюню отличниги эди. 
Сагъынылгъан бёлюмню махтау 
къагъытын да алгъанды. Ол бу 
ишде къыркъ жылдан артыкъ 
кюрешгенди.

Махмуд Лашкутада туугъанды. 
1944 жылда, аны юйюрюн 

Азиягъа кёчюре туруп, анга жа-
ланда алты жыл толгъан эди. Ала 
Къыргъызстаннга тюшгендиле. 
Юйюрде алты сабийден ючюсю 
къайтхандыла артха. Мында школ-
ну тауусханлай, 1958 жылда аны  
аскерге чакъыргъандыла. Юйде 
сакъланнган махтау къагъытла та-
улу жашны анда жетишимлерини 
юслеринден айтадыла.

Аскерден къайтхандан сора 
ол  Тырныауузда вольфрам-

молибден комбинатны ремонтла 
бла кюрешген управлениясында 
ишлей тургъанлай, Къабарты-
Малкъар къырал университетни 
тарых бёлюмюне кирип, ишден 
айырылмай окъугъанды. Андан 
сора жаш оналтынчы номерли 
(артда ючюнчю) профессионал 
училищеге произвщдство билим 
бериуню мастери болуп тургъан-
ды. Ол анда, 1970 жылдан башлап, 
он жыл  ишлегенди. 

Артда Минги тау тийрелерин-
де профтехобразованияда 

уруннганла солурча, «Трудовые 
резервы» (артда «Юность») деген 
базаны ачханларында, аны ары 
директор этип салгъандыла. Ол 
къуллукъда Махмуд тёрт жыл иш-
легенди. Сора жашау болумлары 
алай болуп, анасын жангыз кесин-
лей къоймаз ючюн, алгъыннгы 
жерине къайтханды. Аны ол окъуу 
юйге директор этип салгъанды-
ла. Ызы бла ол анда таматаны 
орунбасары болгъанды. Тутхан 
жумушуна кёлю бла берилгени, 
ол аны къалай къурагъаны кимге 
да юлгю эди. Ол усталыкъны бош 

сайламагъаны кертиди.  

Кесини къырал къуллугъун 
бардыргъандан сора да,  жа-

мауат ишге тири къатышханды. 
Тырныаууз шахарны комитетини 
члени, партия биригиуню да се-
кретары болуп тургъанды. Ол 
заманлада кёп жумушха да аллай 
адамла къарагъанларын, ала 
болушлукъ этгенлерин унутургъа 
керек тюйюлдю. Не ишни къолгъа 
алса да, Анаха улу анга жууаплы 
къарагъанды, ол ышаны ючюн 
кёп ыразылыкъ сёз да эшитгенди. 

Ол таматалыкъ этген заманда 
быллай училищелени магъ-

аналарын, атларын да тюрлен-
дирген кезиу болгъанды. Алда 
аны аты ингирги техника училище 
болуп тургъанлай, аны ишине 
жангы бёлюмле къошуп, анга 
профессионал техника училище 
деп да ол атагъанды. Аны бла 
бирге ол жангы заманнга тийишли 
база къураугъа, анда окъугъанла-
ны керти усталыкъ алыуларына 
себеп болурча онглагъа да эс 
бургъанды.

Анга аталгъан бир ыразылыкъ 
къагъытда былай жазылыпды: 
«Сиз бийик квалификациялы 
устаз болгъаныгъызгъа биргегиз-
ге ишлегенле бла, окъуучула бла 
да кесигизни къалай жюрютгени-
гиз айтып турады. Сиз окъутхан 
жашла бла къызла ахшы устала 
болгъандыла, аланы араларын-

да спортну россей усталары да 
бардыла…»

Анахаланы Махмуд шуёхлукъда 
да сыналгъан адамды. Ол кёп 

жылланы филология илмуланы 
кандидаты Жаппуланы Алий, 
республикада Адамны эркинли-
клери  жаны бла  уполномоченный 
Зумакъулланы Борис, Афашокъа-
ланы Идрис, Малкъарланы Ахмат 
бла татлы байламлыкъ жюрютюп 
тургъанды. 

Бу жашла аны бла Къыргъыз-
станда бир классха баргъанларын 
эсге алсагъ а, ол шуёхлукъ кёп 
кере сыналгъанды. Алий а аны 
адабиятны сюерге юйретгенди. 
Анахаланы уллу библиотекала-
рында сыйлы жерни ол шуёхуна 
къачан эсе да саугъа этген китап-
ла аладыла.

Юй бийчеси Зухра бла бирге 
ала къыркъ беш жылгъа жу-

уукъ жашагъандыла. 28 мартда уа 
Анаха улу дуниясын алышханды. 
Сабийле аталарыны ариу ызын 
тутадыла: Жаннет инженер-эко-
логду, Фатима – устаз, Жаухар а 
врачды. Жашы Жамал а юристди. 
Юйюрге жети туудукъ къошул-
гъандыла.

Адам, дуниядан кетсе да, ызын-
дан келгенледе – туугъанлада, туу-
дукълада-жашап турады дейдиле. 
Ол кертиди.

МУСУКАЛАНЫ Сакинат.

Рязань шахарда тхэквондону олимпиада тюрлюсюнден 
«Кубок Рязанского Кремля» деген битеуроссей эришиуле 
бардырылгъандыла. Алагъа къыралны 53 регионундан 
1480 спортчу къатышхандыла. 

Бу турнир Россейни жыйымдыкъ командасыны тре-
нерлерини излемлери бла Россейни эм Европаны 2007-
2009 жыллада туугъан спортчуланы араларында бар-
дырыллыкъ биринчилигине хазырланыуну чеклеринде 
къуралгъанды.  Анга Къабарты-Малкъарны командасы 
да къатышханды. 

Тхэквондочуларыбыз 13 майдал къытхандыла.  Саугъа-
лагъа кеслерини ауурлукъ къауумларында Элина Тхамо-
кова, Басир Шогенов, Созайланы Артур, Дамир Гусейнов, 
Кантемир Бицуев, Идар Багов, Владислав Монастырский 
хорлагъандыла. Доммакъ майдалланы Ахметланы Нур-
мухамед, Андемиркан Жиляев, Байтуугъанланы Тимур, 
Рузанна Каблахова эм башхала тийишли болгъандыла. 

Ала энди Россейни биринчилигинде сермеширикдиле. 
Ол а Белгородда 9-15 июньда ётерикди.

Бирлешген миллетлени орга-
низациясыны (ООН) башлам-
чылыгъы бла майны экинчи 
жарымында жолда жюрюуню 
къоркъуусузлугъуну VI  ый-
ыгъы бардырылгъанды. Аны 
мураты транспорт жюрюген 
улоула бла адамла жаяу ётген 
жерледе ачыгъанланы санын 
азайтыуду.

ООН-да чертгенлерича, ма-
шинаны мардадан терк жюрю-
тюу бла байламлы проблема 
къыралланы барысында да 
тюбейди. Тинтиуле ачыкъ-
лагъанларына кёре, быллай 
бузукълукъну орта эсеп бла 
водительлени 40-50 проценти, 
асламысында уа 80 процен-
ти этедиле. Аны хатасындан 
жолда къыйын болумланы 

(ДТП) саны ёседи. Сёз ючюн, 
ала мардадан бир километрге 
окъуна терк барсала, автока-
тастрофалада ёлгенлени саны 
4-5 процентге ёседи. Къоркъуу 
бютюнда жаяу жюрюгенлеге, 
велосипедистлеге бла мотоци-
клистлеге уллуду. Жыл сайын 
Россейде 4 мингден аслам 
ДТП эсепленеди. 

Аны ючюн ООН-ну башлам-
чылыгъы бла регионлада ин-
формация-пропаганда эм 
социал акцияла, #ДорогиДля-
Жизни, #StreetsForLife, «Акъ-
ырын жюрюуню кюнлери» 
деген чакъырыула  бла меро-
приятияла къуралгъандыла. 
Бу ишге «Спартак-Нальчик» 
командабызны футболчулары 
да къатышхандыла. Ала да, 

жолда сакълыкъны магъана-
лылыгъын черте, къараучу-
ланы, республиканы автомо-

билистлерин мардадан терк 
жюрюмезге, эсли болургъа 
чакъыргъандыла. 

 5 июньда, Тёгерекдеги къудуретни къо-
руулауну битеудуния кюнюне  атап,  Сбер-
банкны Къабарты-Малкъарда бёлюмю 
Нальчикни ара солуу паркында  «Жашил 
марафон»  деген  тёрели акция  ётдюрлюк-
дю.  Эришиуле  9-00 сагъатда  башланы-
рыкъдыла,  хар замандача,  уллу-гитче да   
4,2 километр чакълы узакълыкъгъа чабып, 
кючлерин сынарыкъдыла.

Анга къатышыр ючюн  жаланда   банкны 
сайтында неда  (App Store и Google Play) 
мобиль приложенияда  регистрацияны 
ётерге  керекди.   Анда акцияны юсюнден 
толу хапар билирге да боллукъду.   Биринчи 
жерле бла саугъаланнганлагъа  СберЗ-
доровье, Okko, СберУслуги, СберМаркет, 
СберЗвук, 2ГИС, Delivery Club сервиследе 
хайырланырча  онгла да берилликдиле. 

 - Быйыл  «Жашил марафон» спортха  
бла экологиягъа жораланады. Аны бла 
биз жамауатны  табийгъатны сакъларгъа, 
анга  аяулу кёзден къараргъа чакъыра-
быз. Алимле айтханнга кёре,  къудуретге 
салыннган хата мардадан  1,6 кереге оз-
гъанды.  Бюгюн окъуна  табийгъат   кеси  
кесин къорууларча тюйюйлдю.   Аны респу-
бликада жашагъанла да ангыларгъа, тё-
герекдеги тийреге аялу кёзден къараргъа 
юйренирге  керекдиле.  

Аны бла бирге акция юйюрню бирикдир-
ген байрамды. Ол кюн келгенле  концертге 
къараргъа, конкурслагъа эм акциялагъа 
къатышыргъа да онг табарыкъдыла, -дей-

ди Сбербанкны республикада бёлюмюню 
таматасы  Залина Бейтуганова. 

КУРДАНЛАНЫ Сулейман. 

Хайырлы жумушла тындыргъанды, 
огъурлу ыз къойгъанды

Соруу-жууап

Спорт                                                                 Спорт                                                        Спорт

Тийишли башламчылыкъгъа тири къатышхандыла

Даражалы эришиуню аллында сынам жыйышдыра

Акъыллары – хунерли сабийлени 
ачыкълау, шуёхлукъну бегитиу

Табийгъатыбызгъа кёз къарамыбызны тюрлендирирге алланып

Хорлагъанланы къаууму.


